
Презентација на тестирањата на паметните уреди за 

мерење и управување на дел од системот за јавно 

осветлување во Кочани 

 

Во организација на НАЛАС, на Факултетот за 

електротехника и информациски технологии во Скопје, во 

рамките на Состанокот на работната група за 

дигитализација, која работеше на тема: „Подобрување на 

дигиталната трансформација на локално ниво, владите во 

Западен Балкан и Југоисточна Европа преку соработка и 

партнерство“, претставници од Општина Кочани и 

Македонски телеком ги презентираа резултатите од 

тестирањето на паметните уреди за мерење и управување 

на дел од јавното осветлување во Кочани.  

 

Резултатите од тестирањата во Кочани беа претставени 

како дел од најдобрите практики во дигиталната 

технологија, трансформација и иницијативи за паметни 

градови – теми кои беа опфатени на состанокот на 

работната група. 

 

Проектот „Паметно мерење и управување на енергијата  во 

системот за јавно осветлување во Кочани“, опфаќа 

надградба на постојните улични кабинети преку кои се 

вклучува група светилки со паметна и енергетска опрема, 

заради подобрување на работењето и управувањето на 

уличното осветлување во Кочани, заштеда и поефикасно 

искористување на електричната енергија. 

 

Овој проект кој е поддржан од проектот ЕУ за енергетска 

транзиција: Пакт на градоначалници во Западен Балкан и 

Турција финансиран од Европската Унија и Германското 

федерално министерство за економска соработка и развој, 

претставува чекор напред кон модернизацијата и 

управувањето со енергијата во системот за јавно 

осветлување во Кочани.  

 



 

 

 

Општина Кочани отуѓува 15 парцели државно 

градежно земјиште 

  

Општина Кочани ја распиша 37. објава за отуѓување 

градежно земјиште во државна сопственост, со која се 

ставени на продажба 15 градежни парцели, од кои 14 со 

намена индивидуално домување и една парцела за лесна 

индустрија. 

 

Од парцелите за индивидуално домување шест се наоѓаат 

на улицата „Февруарски поход“, по три на улиците „Митко 

Тодоров“ и „Пиринска“ и две на  улицата „Смилевски 

конгрес“. Површините се движат од 177 до 470 м2.  

 

Парцелата со намена за лесна индустрија и производство 

се наоѓа на улицата „Украинска“ и е со површина од 1493 

м2.  

 

Рокот за пријавување за учество во електронското јавно 

наддавање за градежните парцели за индивидуално 

домување е до 24 април 2023 г., а јавното наддавање ќе се 

одржи на 26 април. За парцелата со намена за лесна 

индустрија и производство, рокот за пријавување е до 8 

мај, а јавното наддавање е на 10 мај.  

 

Почетната цена за сите градежни парцели е 61 денар за 

метар квадратен. 

 

Целосната објава за продажба на градежно земјиште во 

државна сопственост е поставена на огласната табла во 

дворот на општинската зграда и е објавена на веб-

страницата на Општина Кочани, www.kocani.gov.mk. 

 

 

 
 

 

Спортска стипендија од Општина Кочани – за 

кошаркарот Дино Лазарев и каратистката Мартина 

Шахинова 

 

Кошаркарот на „Баскет Дино“ Дино Лазарев и 

каратистиката на КК „Партизан“ Мартина Шахинова се 

стипендисти на Општина Кочани за спортските резултати 

што ги постигнаа минатата година. 

 

Дино Лазарев, кој е активен спортист во кошарката веќе 10 

години, е член на Младинската  кошаркарска 

репрезентација со која  во 2022 година учествуваше на 

Европското првенство на М16, и беше оценет како еден од 

најдобрите и најпрецизни кошаркари. 

   

Во 2022 година Мартина Шахинова освои второ место на 

Државното превенство во кадети, јуниори и сениори до 21 

година и две трети места во категоријата кумите 

индивидуално (женска конкуренција) од Карате 

федерацијата на Македонија. 



 

Во период од 10 месеци, Лазарев и Шахинова ќе бидат 

стипендирани со месечен износ од 3 илјади денари. 

 

Општинската стипендија за спортист и спортистка –

спортски надежи има за цел да ги поттикнува младите од 

Кочани да спортуваат и да остваруваат резултати.    

 

 

 
 

 

 

Општина Кочани го одбележува 8 Април – 

Меѓународниот ден на Ромите 

 

Општина Кочани во соработка со ромски граѓански 

здруженија денеска го одбележа 8 Април, Меѓународниот 

ден на Ромите. 

 

Во пресрет на празникот, на јарболите пред општинската 

зграда утрово беше кренато ромското знаме, а 

градоначалникот Љупчо Папазов оствари средба со 

претставници на ромската заедница, на која беше 

разговарано за политиките и надлежностите во кои треба 

да се зајакнува поддршката на Ромите, за што беше 

потпишан и меморандум за соработка. 

 

Напладне, во малата сала на Мултикултурниот центар, под 

мотото „Заедно можеме“ се одржа културно-уметничка 

програма, на која свое обраќање имаше градоначалникот 

Папазов. Во рамките на програмата беше прикажана 

видеопрезентација за животот Ромите и беа доделени 

награди за најуспешните ученички ликовни и литературни 

творби по повод 8 Април. 

 

Одбележувањето на празникот на Ромите продолжува со 

попладневна трибина за состојбите во ромската заедница. 

 

 

 
 

 

ОУ „Малина Попиванова“ го прослави патрониот 

празник 

 

Основното училиште „Малина Попиванова“ го одбележа 

патрониот празник – 121 година од раѓањето на 

македонската револуционерка и 38 години од основањето 

на училиштето. 

 

По тој повод градоначалникот на Кочани Љупчо Папазов и 

членови на Советот на Општината, како и училишни и 

делегации од СЗБНОВ, положија свежо цвеќе и оддадоа 

почит пред бистата на Попиванова во училишниот двор. 

  

Пред многубројната публика беше прикажана свечена 

програма во која учествуваа учениците од одделенска и 



 
 

предметна настава.  

 

 

 

 
 

 
 

 

 

Градоначалникот Папазов организираше прием за 

тимови и ученици кои постигнаа високи резултати на 

натпревари  

 

Со цел да им честита за постигнатите резултати и да ги 

охрабри во натамошните настапи, градоначалникот на 

Општина Кочани Љупчо Папазов прими и разговараше со  

тимови, ученици и со нивните ментори кои остварија 

високи резултати на државни и се пласираа на 

меѓународни натпревари.  

 

Градоначалникот се сретна со тимот роботичари „The 

Makbot Pioneers“ од СОУ „Гошо Викентиев“, кој на 

Државниот натпревар по роботика беше севкупен 

победник во сите категории и ќе настапува на Светското 

првенство кое оваа година ќе се одржи во мај во Мароко.  

Средба оствари и со младите оратори од СОУ „Љупчо 

Сантов“, во кои е и Ивона Тодорова, победничка во 

категоријата најдобар оратор – избор на публиката на XI 

Ораторска вечер на Универзитетот „Гоце Делчев“ во 

Штип. 

Градоначалникот го прими и најмладиот програмер, 

ученикот од ОУ „Свети Кирил и Методиј“, 

седмоодделенецот Владимир Грчев, кој веќе четири 

години е учесник на натпреварите по информатика и 

покажува извонредни резултати. Годинава, на Државниот  

натпревар по информатика (програмирање) Владимир 

Грчев ја освои првата награда, со 172 поени повеќе од 

второпласираниот натпреварувач. Следниот чекор за 

Грчев е Македонската јуниорска олимпијада, на која 

Владимир е првопоканет, односно е натпреварувач со 

најмногу освоени поени. 

  

        

 
 

 

Кочани – општина со дигитализирани услуги 

 

Градоначалникот на Општина Кочани Љупчо Папазов 

денеска во Штип учествуваше на завршниот настан за 

промоција на резултатите од активноста „Дигитализација 

на општинските услуги во Источниот плански регион“, во 

рамките на проектот „Пост-КОВИД: Општините како 

двигатели за одржливиот развој“, финансиран од УНДП и 

Бирото за регионален развој. 

 

Со реализацијата на овој проект, жителите и компаниите 



      

       

 

во 11 општини добиваат пристап до дел од општинските 

услуги по дигитален пат преку имплементација на LoGeS – 

првиот софтвер за е-услуги на локално ниво во државата. 

Оваа активност претставува позитивен пример за 

подобрување на квалитетот на живот на граѓаните преку 

проекти за меѓуопштинска соработка.  

 

Платформата LoGeS обезбедува ист број и ист квалитет на 

е-услуги за граѓаните на сите општини без разлика на 

нивната големина, со што се почитува принципот на 

еднакви можности за сите граѓани. 

 

   

 
   

 

 

 

Нови насади во разделното зеленило на „Тодосија 

Паунов“ и „Стево Теодосиевски“ 

 

Во рамките на пролетната акција за озеленување на 

јавните површини во Кочани, деновиве се засадени нови 

1.000 садници – нискостеблести растенија и грмушки. 

 

Озеленувањето е реализирано на улиците „Тодосија 

Паунов“, на потегот од Автобуската станица до „Жито 

ориз“ и на „Стево Теодосиевски“ од Двојниот мост до 

Стришани. Наредниов период, според временските услови, 

хортикултурно ќе се уредуваат и други локации, а ќе се 

врши обновување на оштетените и исушените насади. 

 

Комуналните инспекциски служби од Општина Кочани 

апелираат за совесно и одговорно однесување кон новите 

садници, дрвјата и воопшто кон зелените површини.   
 

 

 

 

Бетониран крак од улицата „Четврта македонска 

бригада“ 

 

Завршуваат градежните активности за бетонирање на крак 

од улицата „Четврта македонска бригада“. 

 

Станува збор за обновување на бетонскиот слој којшто 

беше раскопан од комунални интервенции и од пороите во 

невремето што се случи во јули минатата година.  

 

Кракот е долг 34 м, а широк 3,5 метри. Градежните работи 

се реализираа од ГО „Калина“ – Оризари, со средства од 

општинскиот буџет. 

 

 

 

 

„Сподели радост“ – велигденски хепенинг во 

Градскиот парк во Кочани 

 

Во пресрет на најголемиот христијански празник, под 

мотото „Сподели радост“, денеска во Градскиот парк се 

одржа претпразнична програма и Велигденски базар.  

 



 
 

 
 

На Велигденскиот базар учествуваа учениците од ОУ 

„Свети Кирил и Методиј“ и „Малина Попиванова“, кои 

продаваа свои изработки и собраа 42.000 денари, средства 

што ќе бидат наменети за детските содржини од 

Велигденскиот хепенинг. 

  

Пред многубројната публика во Градскиот парк, во 

културно-забавната програма настапија деца од 

Приватната детска градинка „Амичи“, ЈОУДГ „Павлина 

Велјанова“ и ученици од ОМУ „Ристо Јуруков“, СОУ 

„Љупчо Сантов“, ОУ „Крсте Петков Мисирков“, „Раде 

Кратовче“ и „Малина Попиванова“. 

 

Велигденскиот хепенинг го одбележува големото црвено 

јајце, декорација изработена од учениците и менторите од 

машинската струка од СОУ „Гошо Викентиев“. 

 

В недела, на 16 април, во рамките на Велигденскиот 

хепенинг, од 11 ч. ќе се одржи Ротари детска трка,  во 12 ч. 

е „Светот на Биби“; од 16 ч. е настапот на македонски 

музичари меѓу кои и Тамара Грујевска, Мартинијан 

Кириловски, Мите Стоилов,  Мелани Тарчуловска, Стефан 

Манасијевиќ, Ана Петановска и Џенгис Мемедовски, а од 

20 ч. е настапот на Елена Ристеска. 

 

 

 
 

 

 

 

 

 

Честитка од градоначалникот Љупчо Папазов по повод 

Велигден 

 

Почитувани православни христијани, со голема празнична 

радост ви го честитам Велигден – христијанскиот празник 

над празниците и ви посакам здравје, благодат, Христова 

љубов, мир и спокој во секој дом. 

 

Празникот нека биде поттик да се утврдуваме во вистината 

и правдата, во трпението и милосрдието и да живееме во 

верата со добри дела. 

 

Уверен дека ваквите големи празници нѐ зближуваат, 

помагаат во јакнењето на националната, меѓунационалната 

и мултиконфесионалната толеранција, како и во 

зачувувањето и развивањето на нашиот културен и 

национален идентитет. 

 

За многу години! Христос воскресе! Навистина воскресе! 

Градоначалник на Општина Кочани, Љупчо Папазов 

 

  

Патронен празник на СОУ „Гошо Викентиев“ – 

Кочани 

 

На 19 април, Средното општинско училиште „Гошо 

Викентиев“ го одбележа патрониот празник. 

 

По тој повод, свежо цвеќе на бистата на патронот положи 



 
 

 
 

градоначалникот на Општина Кочани и членови на 

Советот, училишна делегација, претставници на 

семејството Викентиеви и Сојузот на борците. 

 

Во склоп на овогодишното одбележување на патрониот 

празник на најдобрите тројца ученици практиканти во 

„Руен“ и на четворица практиканти во „Амфенол“, од 

страна на двете фирми, им беа доделени награди за 

нивното посветено и континуирано учење. 

 

 

 
 

 

 

 

 

 

Честитка од градоначалникот Љупчо Папазов по повод 

празникот Рамазан бајрам 

 

По повод празникот Рамазан бајрам, градоначалникот на 

Општина Кочани Љупчо Папазов упати честитка до 

верниците од исламската вероисповед, во која се вели: 

 

Почитувани, 

Во пресрет на големиот муслимански верски празник 

Рамазан бајрам, oд мое име и од името на Локалната 

самоуправа им го честитам празникот на сите верници од 

исламската вероисповед во Кочани. 

 

Нека овој празник донесе мир, спокој, радост, хармонија 

во домовите и семејствата. 

 

Верувам дека со заеднички заложби и меѓусебно 

почитување ќе градиме меѓучовечко разбирање и подобро 

општество за сите граѓани. Честит Рамазан Бајрам – се 

вели во честиката од градоначалникот Папазов. 

 

 

 
 

 

 

Се одржа Вториот меморијален шаховски турнир 

„Тодор Милосиев-Тошо“ 

 

На 22 април, во просториите на Шаховскиот клуб 

„Кочани“, се одржа Вториот меморијален шаховски 

турнир „Тодор Милосиев-Тошо“. 

 

На турнирот учествуваа 25 шахисти на различна возраст, 

од Кочани, Чешиново-Облешево, Македонска Каменица и 

Свети Николе, кои одиграа меѓусебни шаховски партии во 

чест на нивниот учител Милосиев. 

 

Се одиграа вкупно 7 кола по 10 минути, по швајцарски 

систем на натпреварување во детска, младинска и 



 

 

 

сениорска конкуренција.  

 

На турнирот кој имаше натпреварувачки карактер беа 

доделени пехари за освоено прво, второ и трето место. 

 

  

 
 

 

 

Претстои упис на првачињата во учебната 2023/24 

година во основните училишта во Кочани 

 

На 25 април, во салата за состаноци на Општина Кочани, 

градоначалникот Љупчо Папазов оствари средба со 

директорите и училишните педагози од основните 

училишта во Кочани во врска со претстојниот упис на 

првачиња во основните училишта. 

 

Согласно реонизацијата потребно е секој родител да се 

јави за упис во училиштето во кое согласно реонот 

припаѓа ученикот, од каде што воедно родителите и ќе 

добијат покана. 

 

Родителите кои нема да добијат покана потребно е, во 

текот на мај 2023 година, да се јават во најблиското 

училиште, согласно местото на живеење. 

 

Соопштението за запишување на ученици во прво 

одделение во учебната 2023/2024 во основните училишта 

во Општина Кочани е на следниот линк. 

  

 

 
 

 
 

 

„Низ традицијата“ – концерт на класата по традициски 

инструменти од ОМУ „Ристо Јуруков“ – Кочани  

 

Основното музичко училиште „Ристо Јуруков“ синоќа го 

одржа првиот од серијата концерти насловени „Музичка 

среда“, на кој се претставија учениците што ги изучуваат 

традициските инструменти. 

 

Раководниот и наставниот кадар во кочанското музичко 

училиште оценува дека  богатата народна култура која е 

создавана со векови треба постојано да се надградува и да 

се пренесува од генерација на генерација.  Концертот под 

наслов „Низ традицијата“ го потврди интересот кај 

учениците и посветеноста во изучувањето на традициските 

инструменти.  

 

Учениците од класата по традициски инструменти 

настапија со ученици од класите по гитара и хармоника, со 

наставниците Виктор Постолов (традициски инструменти),  

Давид Велков (хармоника и раководител на хорот) и Зоран 

Христов (гитара). 

 

https://kocani.gov.mk/%d1%81%d0%be%d0%be%d0%bf%d1%88%d1%82%d0%b5%d0%bd%d0%b8%d0%b5-%d0%b7%d0%b0-%d0%b7%d0%b0%d0%bf%d0%b8%d1%88%d1%83%d0%b2%d0%b0%d1%9a%d0%b5-%d0%bd%d0%b0-%d1%83%d1%87%d0%b5%d0%bd%d0%b8%d1%86%d0%b8-%d0%b2-2/


      

 
 

 
 

 

 

Одбележана 118-годишнината од смртта на Никола 

Карев 

 

Со свечена академија на ООУ „Никола Карев“ и полагање 

свежо цвеќе на спомениците, вчера и денеска беше 

одбележана 118-годишнината од смртта на големиот 

македонски револуционер и претседател на Крушевската 

Република, Никола Карев.  

 

Општински делегации положија цвеќе на спомениците на 

Карев во Паркот на Револуцијата,  кај селото Тркање и во 

Спомен-паркот во Свиланово. 

 

Претставници на Извидничкиот одред „Ластовица“ и 

ученици од ОУ „Никола Карев“ пешачеа од селото 

Пантелеј до Рајчани, односно до местото Свиланово, каде 

што загинал Карев. 

 

ООУ „Никола Карев“ го претстави новоуреденото детско 

игралиште во школскиот двор, коешто е опремено со 

поддршка од Општина Кочани, локалниот бизнис-сектор и 

Ротари клубот Кочани-Виница, преку проектот „Направи 

разлика“, финансиран од USAID заедно со Фондацијата за 

развој на локалната заедница од Штип. Директорот 

Александар Андов соопшти дека во наредниот период ќе 

се уредат и терени за мал фудбал и за кошарка. 

 

 

 
 

 

 

 

 

 

 

 

 

Започнаа обуките за членовите на Одборот на 

Младинската локална банка  

 

Започнаа обуките за младите од Кочани, членови на 

Одборот на Младинската локална банка, кои изминативе 

два дена го креираа својот тим и си поделија тимски улоги. 

Преку интерактивни тимски игри успеаја подобро да се 

запознаат меѓусебно, а со помош на интересни методи ги 

утврдија приоритетните проблеми на младите од Кочани и 

почнаа со теренска работа. Тие ги посетија сите локации 

каде е можна појава на овие проблеми. 

 

Во наредниот период ќе продолжи градењето на 

вештините за младинско учество и младински активизам 

на членовите на Одборот на локалната банка во Кочани. 

 

Општина Кочани потпиша меморандум за соработка со 

здружението „Младите можат“ за реализација на проектот 

Младински локални банки кој им овозможува на 

членовите на Одборот на Младинската банка да 

дејствуваат како креатори на промени во локалната 

заедница. 

 

СОВЕТ НА ОПШТИНА КОЧАНИ 



 

 
 

 
 

 

 

 

Советот на Општина Кочани ја одржа 27. седница 

 

На 27. редовна седница, Советот на Општина Кочани 

работеше по 42 точки. Со мнозинство гласови беше 

усвоена одлуката за проширување на Буџетот на општина 

Кочани за 2023 година, со која се наменија 250.000 денари 

за учество на учениците од СОУ „Гошо Викентиев“ на 

Светското првенство за роботика. Со проширувањето на 

Буџетот се обезбедија средства и за реализација на 

активности од „Ромаектид“ – за  детско игралиште во 

месноста Колерски гробишта, како и за исплата на 

ментори и на тутори за деца коишто не го владеат 

македонскиот јазик. Советот ја усвои и одлуката за давање 

финансиска помош на Доброволното противпожарно 

друштво – Кочани; го усвои решението за дополнување на 

Општинскиот совет за безбедност на сообраќајот на 

патиштата на подрачјето на општина Кочани и донесе 

одлука за формирање Совет за женско претприемништво 

за општините Кочани, Виница и Зрновци.  

 

Советот се произнесе позитивно и за одлуката за 

донесување Урбанистички план вон населено место со 

намена за површински соларни и фотоволтаични 

електрани во месности во Тркање и Бели. 

 

Советот усвои повеќе извештаи за реализација на 

општински планови и програми за претходната година 

како и Предлог-правилникот за  уредување на поблиските 

услови, критериуми и начинот на доделување еднократна 

парична помош  на социјално загрозени лица  и лица  кои 

се  нашле  во положба на социјален ризик, со предлог – во 

Комисијата да се вклучат и двајца членови на Советот на 

Општината. 

 

Од точките поврзани со работењето на КЈП „Водовод“ не 

беа усвоени завршната сметка; предлог-одлуката за 

утврдување месечен надоместок на претседателот и на 

членовите на Управниот одбор; Извештајот за работењето 

на КЈП „Водовод“ во 2022 година; а Советот даде 

поддршка на Ценовникот на услуги – како збирен 

документ на цените за вода, одведување и пречистување 

на водата, и на согласноста за измена и дополнување на 

Одлуката за основање на подружница на КЈП „Водовод“ – 

Кочани. 

 

Советот расправаше и по предлози за начинот на 

одбележување на Денот на Ромите и за издвојување 

донации од месечниот надоместок на советниците за 

реализација на Велигденскиот хепенинг и за други 

хуманитарни активности.                                                                                  

 

 



 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

 

http://www.kocani.gov.mk/

